
			Non sei de que me lamento
porque o meu mal vén da miña vontade.
Levo tanta alegría na miña dor
que estou deliciosamente enfermo.

			CHRÉTIEN DE TROYES

		

	
		
			METÁFORA DO AMOR

		

	
		
			OS teus peitos

			e os meus ollos

			metáfora pura!

			

	
		
			Yo me invento el amor
por esta orilla.

			M. C. KRUCKENBERG

			
			AMANTE

			non es máis que palabras.

			As miñas.

		

	
		
			AMOR amante

			dolce mio lauro

			dal più belli occhi e dal più chiaro viso

			es as palabras con que te amo

			es a ilusión con que te creo

			es a beleza con que te adorno.

			Es a miña metáfora.

		

	
		
			ELA ten a forma das miñas mans

			Ela ten a cor dos meus ollos

			Ela fúndese na miña sombra

			dixo o poeta.

			Ela non existe.

		

	
		
			XULIETA é o sol

			di Romeo

			queimado polos raios da paixón.

			Xulieta estaba fría.

		

	
		
			A amante nunca ten dentes postizos

			graus no nariz

			pelos nas coxas

			gorduras nos cadrís.

			Á amante nunca lle inchan os ollos ao durmir.

			O poeta ama a perfección

			non te ama a ti.

			Es idealización

			mito

			metáfora da metáfora.

			De non seres perfecta como te amarían?

		

	
		
			POR un caos de palabras

			navegan os poetas.

			Atracan en portos ignotos.

			Frecuentan perdidos bares de babel.

			Amor

			Lúa

			Cabelos

			Coxas

			ComenSexo

			Ardor

			Noite

			BebenPel

			Latido

			Beixo

			Ebrios de salitre e palabras molladas

			que tenden a secar no lume da lareira

			como bocas.

			Prenden.

			Faíscan.

			Iluminan a noite con luces de artificio.

			Resplandece a metáfora nocturna.

			Desatraca o veleiro na alborada

			e seguen a navegar

			por un caos de palabras.

